
Alþingi ályktar að skora á ríkisstjórnina að undirbúa löggjöf um stofnun eins
eða fleiri æskulýðsskóla með lýðháskólasniði, án sambands við menntaskóla og
sérskóla, enda verði landspróf ekki haldið í þeim skólum. Jafnframt verði athugað,
hvort ekki er hægt að ná þessu marki með þVÍ að breyta einum eða fleiri skól-
um gagnfræðastigsins í þessa átt. Leitað sé m. a. álits Ungmennafélags íslands um
þetta mál og tillögur ríkisstjórnarinnar um það lagðar fyrir næsta reglulegt Al-
þingi.

Greinargerð.

Fyrir áratug fór fram gagnger endurskoðun á skólalöggjöf landsins. Var þá
skólum í landinu skipað í fast kerfi, þar sem eitt skólastig tekur við af öðru. Nem-
andi getur gengið námsbrautina stig af stigi frá barnaskóla til háskóla. Þetta greiðir
að sjálfsögðu götu margra ungmenna á langri menntabraut, bætir aðstöðu hinna
efnaminni, sem verða að afla sér tekna með mikilli vinnu um bjargræðistímann.
meðan hlé er á skólastarfi, og það stuðlar að því, að æskumenn geti búið sig undir
menntaskólanám heima í hverju héraði.

Hins vegar er hætta á, að með þessu móti verði kennslan um of miðuð við það
að búa nemendur undir ákveðin próf, sem veita ýmis réttindi, en minni áherzla
verði lögð á almennan þroska og vekjandi áhrif. Þetta virðist þegar hafa komið i
ljós með þeirri reynslu, sem fengin er af skólakerfinu.

Samkvæmt lögum um skólakerfi og fræðsluskyldu eru barnaskólar fyrir börn
á aldrinum 7-13 ára. Tekur þá við gagnfræðastígið. Lýkur skyldunámi eftir
tveggja vetra nám í skóla gagnfræðastigs, að jafnaði á því ári, sem nemandinn
verður 15 ára. Þegar þeim áfanga er náð. stendur ungmennið á vegamótum. Það
er á öru þroskaskeiði og oft óráðið um það, hvert stefna skal að framtiðarstarfi.
ÞVí gefst að sönnu kostur á samfelldri skólavist fram yfir tvítugsaldur, en ekki
hníga hugir allra í þá átt, enda hvorki þörf á né æskilegt, að allur þorri æsku-
manna búi sig undir þau störf, sem krefjast hinnar lengstu skólagöngu.

Mörgum æskumanni er það hollt að gera hlé á námi um 15 ára aldur, en efla
þroska slnn um skeið við algeng störf í atvinnulífi þjóðarinnar.

Bændur og aðrir, sem hafa með höndum sjálfstæðan atvinnurekstur. hafa oft
milda þörf fyrir vinnu unglinga, einkum þegar keppt er um vinnuaflið i landinu.
Leiðir það til þess, að margir unglingar hverfa frá námi fremur en ella, eftir að
skyldunámi lýkur. Vilji þeir síðar, er þeir hafa þreskazt nokkur ár við áreynslu
atvinnulífsins, afla sér aukinnar almennrar menntunar með stuttri skólagöngu, kom-
ast þeir að raun um, að kennslan er ekki við þeirra hæfi þrátt fyrir hina mörgu
skóla, sem mynda hið samfellda skólakerfi. Hinir þreskuðu menn eiga illa sam-
leið með 16 ára unglingum, sem keppa að gagnfræðaprófi eða landsprófi. Þeir ætla
sér ekki til náms í menntaskólana. Og þeim reynist tor fær leið að komast i ýmsa
sérskóla, þar sem landspróf er víða gert að inntökuskilyrði. Af þeirri reynslu, sem
fengin er að þessu leyti, virðist svo sem þjóðfélagið búi ekki nógu vel að þeim æsku-



mönnum, er hverfa frá skólanámi um hríð að eigin ósk eða af þegnskap við heim-
ilin, sem skortir fólk til nauðsynlegra starfa.

Á 19. öld reis á Norðurlöndum öflug alda þjóðlegrar vakningar. Þá náði sú
hugsjón tökum á hugum margra manna, að æskulýðsskólar ættu ekki að miða starfs-
háttum sínum að því að kenna þurrar fræðigreinar, heldur leggja áherzlu á að
efla manngildi nemenda og kenna þeim hollar lífsvenjur. Atorkusamir og gáfaðir
leiðtogar hrundu þessari hugsjón í framkvæmd. Lýðháskólar voru stofnaðir. Þeir
voru ekki hlekkur í skólakerfi og veittu engin réttindi, en bjuggu undir sjálfa lífs-
baráttuna og fylltu af anda og áhuga. Nú mynda skólar á Norðurlöndum kerfi
svipað og hér, en þrátt fyrir það halda lýðháskólarnir velli utan við skólakerfið.

Eftir síðustu aldamót hófst til áhrifa hér á landi svipuð vakningaralda. Ung-
mennafélög voru stofnuð í hverri byggð og höfðu að kjörorði : ræktun lýðs og lands.
Hugmyndinni um skóla fyrir æskumenn með lýðháskólasniði var hreyft á fyrsta
landsmóti ungmennafélaganna, sem var haldið á Þingvöllum 1907. Áhugamenn í
ýmsum héruðum fengu því til vegar komið, að þar voru reistir skólar fyrir æsku-
menn, áður en löggjöf var sett um slíkar stofnanir. Síðar störfuðu þessir skólar
eftir héraðsskólalögunum og veittu nokkra almenna menntun í bóklegum og verk-
legum greinum. En nú hafa allir slíkir skólar verið gerðir að hlekk í skólakerfinu.

Flutningsmenn þessarar tillögu báru fram á síðasta þingi tillögu um óháða
alþýðuskóla, þar sem skorað var á ríkisstjórnina að hlutast til um, að einn eða fleiri
æskulýðsskólar starfi með svipuðu sniði og fylgt var áður í héraðsskólum. meðan
þeir störfuðu án sambands við menntaskóla og sérskóla. Hæstv. menntamálaráð-
herra andmælti þeirri tillögu að þvi leyti, að hann taldi þurfa lagabreytingu til
að koma á slíkri skipan. Flutningsmenn þessarar tillögu líta svo á enn sem fyrr,
að fræðslumálastjórnin geti komið þeirri skipan á, sem hér um ræðir, án þess að
lögum sé breytt. En til þess að reyna að koma í veg fyrir, að ágreiningur rísi um
málið, er það nú flutt með breyttu formi.

Með tillögu þeirri, sem hér er fram borin, er stefnt að því, að Alþingi gefi
ríkisstjórninni fyrirmæli um að undirbúa löggjöf um stofnun eins eða fleiri æsku-
lýðsskóla með lýðháskólasniði án sambands við menntaskóla og sérskóla, þar sem
aukið manngildi og vekjandi áhrif sé meginmarkmið skólastarfsins.

Ef henta þykir, getur fræðslumálastjórnin komið slíkri starfsemi á í einum
skóla eða fleiri, sem starfandi eru. Slík breyting á kennsluháttum þarf þá ekki
að hafa í för með sér aukinn kostnað.

Rétt þykir, að fræðslumálastjórnin hafi forgöngu um að koma í framkvæmd
þeirri breytingu, sem hér er stefnt að, og undirbúa þær breytingar á löggjöf, sem
hún kann að telja þörf á í þessu sambandi.

Samkvæmt þessari tillögu ber að leita álits Ungmennafélags Islands um þetta
mál. Ungmennafélög starfa enn í flestum héruðum og eiga að gegna sama hlutverki
sem fyrr. Það hlýtur að teljast á verksviði U. M. F. 1. að fjalla um það að koma á
skólastarfi, sem miðað er við ástæður þeirra, er hafa ekki í hyggju að slíta tengslin
við heimili sín eða atvinnulíf þjóðarinnar með langri skólavist, skólastarfi, sem
hefði að markmiði að móta í huga æskumannsins þetta viðhorf: "Gæt þess vel,
sem göfgast hjá þér finnst, og glæddu vel þann neista, sem liggur innst."


